
   Этемлĕх çийĕн хĕç тăрать çакăнса...

Хĕç ӳксен татăлса,

Этемлĕх выртĕ кăнса...

Кам çакнă çак хĕçе?

Этемлĕх — хăй!

Хĕç ӳкĕ кĕçех —

Чармасан Ырă Вăй.

Этемлĕх пурнăçĕ —

Этемлĕх аллинче.

Айван этемлĕх

Шутламасть кун çинчен.

Хăйне хăй пĕтерӳ —

Этемлĕх пуçĕнче...

Пурнать этемлĕх иртĕхсе-ĕрĕхсе:

Паян пултăр ĕçмелли, кӳпмелли, киленӳ!..

Варлать уçлăха — тав-шава пĕрĕхсе...

Этемлĕхре çук этеплĕх — таву, ĕненӳ...

Эп — çакна калакан —

Этемлĕхе çăлма тăракан.

Ан пул, этемлĕх, ухмах, таракан!

Чарăн, урма-ахăрма!

Ан тивтĕр сана макăрма!

Вилĕм — сывлан сывлăшу!

Наркăмăш — çимĕçӳ, аш-пăшу!

Сыхла хăв килне — çут çанталăка!

Сыват хăв чунна — ĕмĕрлĕх палăка!

Пис вăрçăран! Хур ан ту хăвна!

Пусар хăвăнти вĕчĕрхенчĕк тăвна!

  